
Тақризи 
муқарризи расмй ба диссертатсияи доктории Асозода Ҳотам Раҷаб дар 
мавзуи «Мир Саййид Алии Ҳамадонй ва хусусиятҳои жанрию мавзуии 
осори бадеии ӯ», ки барои дарёфти дараҷаи илмии доктори илми филология 
аз рӯйи ихтисоси 10.01.01 - Адабиёти тоҷик; равобити адабй пешниҳод 
гардидааст.

Мир Саййид Алии Ҳамадонӣ яке аз чеҳраҳои маъруфи илму адаби асри 
XIV форсу тоҷик ба ҳисоб рафта, бо мероси гаронқадри хеш, монанди 
“Захират-ул-мулук”, “Мақомоти суфия”, “Рисолаи футувват”, “Шарҳи фусус- 
ул-ҳикам”, “Сайр-ут-толибин”, “Мактуботи Амирия”, “Чиҳил асрор”, “Ҳафт 
водӣ” ва амсоли инҳо дар рушду инкишофи улуми динию тасаввуфӣ саҳми 
шоистае бар ҷой гузоштааст. Дар иртибот бо хасоиси зиндагонӣ ва мероси 
илмиву адабии Мир Саййид Алии Ҳамадонӣ дар сарчашмаҳои мутааддид, аз 
ҷумла дар “Нафаҳот-ул-унс”-и Мавлоно Абдурраҳмони Ҷомӣ, “Хулосат-ул- 
маноқиб”-и Нуриддин Ҷаъфари Бадахшӣ, “Манқабат-ул-ҷавоҳир”-и Ҳайдари 
Бадахшӣ, “Зод-ул-уқбо”-и Ҳусайни Сабзворӣ, “Хазинат-ул-асфиё”-и Ғулом 
Сарвари Лоҳурӣ, “Равзат-ул-ҷинон”-и Ҳофизи Карбалоӣ, “Маҷолис-ул- 
ушшоқ”-и Муҳаммадқосими Ҳиндушоҳ маълумоти сутуҳи гуногун оварда 
шудаанд, ки ин аз ҳусни таваҷҷуҳи муаллифони сарчашмаҳо нисбат ба Мир 
Саййид Алии Ҳамадонӣ ва мақоми шоистаи вай дар илму адаби порсӣ 
шаҳодат медиҳад. Бо вуҷуди маълумоти зиёди кутуби тазкира роҷеъ ба 
шахсияти ин адиби суфимашраб ва шоири бузург, бояд қайд кард, ки гомҳои 
устувор дар ҳамадоншиносӣ дар ду асри охир аз ҷониби донишмандони 
хориҷиву ватанӣ гузошта шуданд. Дар ин росто аз осори донишмандони 
Эрон ва Ҳинду Покистон, амсоли Саййида Ашраф Зафар, Саййид 
Ҳусайншоҳи Ҳамадонӣ, Муҳаммад Риёзи Покистонӣ, Шамсуддин Аҳмад, 
Саййид Абдурраҳмони Ҳамадонӣ, Садруддини Рифоӣ, Эраҷи Гулисурхӣ ва 
аз муҳаққиқони ватанӣ, монанди Муҳаммад Осимӣ, Моҳирхӯҷа Султонов, 
Амрияздон Алимардонов, Каримҷон Қодиров, Раҷабалӣ Асозода, 
Мисбоҳиддини Нарзиқул, Ҳотам Асозода ва ғайраҳо метавон ном бурд, ки ба 
василаи мақолаҳову китобҳои алоҳидаи хеш то ҷое дар шинохт ва муаррифии 
Мир Саййид Алии Ҳамадонӣ саҳм гузоштаанд.

Бо ин ки дар таҳқиқоти донишмандони фавқ паҳлуҳои зиёде аз 
зиндагонӣ ва фаъолияти эҷодии Саййид Алии Ҳамадонӣ кушода гардидаанд, 
аммо то ҳанӯз ҳам баъзе аз уқдаҳои нокушода дар мавзуи ҳамадоншиносии 
тоҷик боқӣ мондаанд, ки ин халои шинохт ниёз бар пажуҳишҳои алоҳидаву 
густурдаеро дар сатҳи таҳқиқоти диссертатсионӣ дорад. Дар иртибот бо ин 
метавон гуфт, ки таҳқиқоти диссертатсионии Асозода Ҳотам Раҷаб зери 
унвони «Мир Саййид Алии Ҳамадонӣ ва хусусиятҳои жанрию мавзуии осори 

бадеии ӯ» пажӯҳиши тоза ва саривақтӣ буда, дар ҳамадоншиносии муосири 
тоҷик яке аз беҳтарин ва мукаммалтарин осори илмӣ маҳсуб мешавад.

Навгонии илмии диссертатсия дар он зоҳир меёбад, ки бори нахуст дар 
илми адабиётшиносии тоҷик паҳлуҳои гуногуни ҳаёт ва фаъолияти эҷодии сӯфӣ 
ва адиби шинохтаи асри XIV Мир Саййид Алии Ҳамадонӣ мавриди пажуҳиши 
бисёрҷабҳа қарор гирифта, дар иртибот бо он хусусиятҳои гуногуни мавзуӣ ва 
жанрии осори бадеии вай таҳқиқ гардидаанд. Қайди ин нукта зарур аст, ки то ба 
имрӯз кулли осори бадеии адиби мазкур аз дидгоҳи сирф адабиётшиносии тоҷик 
мавриди таҳқиқи алоҳидае дар сатҳи як рисолаи диссертатсионии докторӣ қарор 
нагирифта буд. Бинобар ин, таҳқиқоте, ки муаллифи диссертатсия дар мавриди 
вижагиҳои сохториву шаклӣ, мавзуиву ғоявӣ ва сабкии осори мансури бадеии 
Мир Саййид Алии Ҳамадонӣ ба анҷом расонидааст, ҳама дар худ навгонӣ дошта, 
халои ҳамадоншиносии муосири тоҷикро то ҷое пурраву мукаммал месозад.

Эътимоднокии натиҷаҳои таҳқиқ бо он собит мешаванд, ки дар таҳқиқи 
диссертатсионӣ аз консепсияҳои илмӣ ва назарии адабиётшиносони ватанию 
хориҷӣ васеъ истифода шудаанд. Дар маҷмуъ, дараҷаи эътимоднокии натиҷаҳои 
таҳқиқ аз дақиқияти маълумот, мутобиқат намудани ҳаҷми маводи таҳқиқ, 
коркарди натиҷаҳои таҳқиқ, ҳаҷми интишорот ва интихоби дурусти методҳои 
таҳқиқ бармеояд.

Аҳаммияти назарии таҳқиқ дар он зоҳир мешавад, ки қабл аз ҳама, ин 
диссертатсия метавонад барои омӯзиш ва таҳқиқи адабиёти асрҳои XIV ва ба 
баъд ба кор бурда шавад, зеро то ҳол бисёр паҳлуҳои адабиёти давраи мазкур, 
бавижа осори мансури он, ҳамаҷониба ва ба таври боистанӣ тадқиқ нагаштааст. 
Аз ин рӯ, ин диссертатсия метавонад дар таҳқиқи адабиёти даврони фавқуззикр 
маводи арзишмандеро пешниҳод намояд. Ҳамзамон, маводи диссертатсия ва 
андешаҳои илмии муаллифи он метавонад минбаъд барои таҳқиқи андешаҳои 
тасаввуфию ирфонӣ ва ахлоқии адиб заминаи мусоидтареро фароҳам созад. 
Диссертатсия аввалин пажуҳиш доир ба вижагиҳои сохторию мавзуии осори 
бадеии мансур ва манзуми Мир Саййид Алии Ҳамадонӣ буда, дар он қариб 
тамоми маъхазҳо, хусусан тазкираву баёзҳо, ки дар бораи адиб иттилоъ додаанд, 
зикр гардидаанд. Илова бар ин, доир ба ҳама рисолаҳои бадеии адиб, ки то ҳол 
омада расидаанд, аз ҷониби муаллифи диссертатсия маълумоти иктифокунанда 
дода шудаанд. Аз ин рӯ, он ҳамчун пажуҳиши аввалину муътамад марбут бар 
сохторшиносӣ ва сабкшиносии осори бадеи Мир Саййид Алии Ҳамадонӣ 
минбаъд метавонад ҷиҳати таҳқиқу бозкушоии уқдаҳову нукоти дигари эҷодиёти 
адиби мазкур заминаҳои хуберо ба вуҷуд биёварад.

Диссертатсияи Асозода Ҳотам Раҷаб аз муқаддима, 4 боб, 15 фасл, 16 
зерфасл ва хулосаву тавсияҳо оид ба истифодаи амалии натиҷаҳои таҳқиқ, 
рӯйхати адабиёт ва нашри таълифоти илмӣ дар мавзуи диссертатсия иборат буда, 
дар маҷмуъ 342 саҳифаи чопии компиютериро дар бар мегирад. Ҳар як боб дар2



такя ба сарчашмаҳои муътамад бо шеваи хуби нигориши илмӣ таҳқиқ шуда, 
саҳеҳ нишон додани маъхазҳо, муҳокимаю баҳси пурсуди илмӣ ва 
натиҷагириҳои ҷолиби диққат ба назар мерасанд.

Дар муқаддимаи диссертатсия мубрамияти мавзуи интихобнамуда, дараҷаи 
таҳқиқи мавзуъ ва робитаи таҳқиқ бо барномаҳо ё мавзуоти таҳқиқ, мақсаду 
вазифаҳо, объект ва мавзуи таҳқиқ, асосҳои назарӣ ва методологии таҳқиқ, 
сарчашмаҳои таҳқиқ, навгонии илмии диссертатсия, нуктаҳои асосии ба ҳимоя 
пешниҳодшаванда, аҳаммияти назарӣ ва амалии таҳқиқ, мутобиқати мавзуи 
диссертатсия бо шиносномаи ихтисоси илмӣ, саҳми шахсии довталаби дараҷаи 
илмӣ, тасвиби амалии натиҷаҳои таҳқиқ, нашри таълифоти илмӣ дар мавзуи 
диссертатсия ва сохтору ҳаҷми кор бо низоми муайян шарҳу баён ёфтаанд.

Дар диссертатсия мақсаду вазифаҳои мушаххас пайгирӣ шуда, нуктаҳои 
асосие ба ҳимоя пешниҳод гардидаанд, ки воқеан, дар илми адабиётшиносии 
тоҷик ва дар самти шинохту таҳқиқи рӯзгору осори Мир Саййид Алии Ҳамадонӣ 
аҳаммияти вижаи илмӣ доранд.

Боби якуми диссертатсия “Заминаҳои фикрй, ақидатй ва ҷаҳонбинии Мир 
Саййид Алии Ҳамадонй” унвон дошта, дар он дар чаҳор фасл роҷеъ ба муҳити 
таълиму тарбият, устодон, мусофиратҳо ва касбу камол, роҳнамоиҳо ва тарғибу 
ташвиқ, ҷаҳонбинӣ ва пайравони андеша ва орои Мир Саййид Алии Ҳамадонӣ 
таҳқиқот бурда шудааст.

Муаллиф дар фасли якуми боби мазкур макон ва муҳити таълиму тарбияи 
адибро мушаххас сохта, ҳамчунин, дар такя ба манобеи муътамад номи тамоми 
устодону муршидонеро, ки Мир Саййид Алии Ҳамадонӣ аз онҳо хатт ва хирқаи 
иршод гирифта, қайд намудааст. Дар фасли дувум зимни таҳқиқ дар 
мусофиратҳо ва касби камол, муаллиф дар хусуси зиёратҳо, риёзатҳо, дидору 
вохӯриҳои Ҳамадонӣ бо машоихи давр ва омӯзиши зинаҳои тасаввуф 
андешаронӣ менамояд. Дар фасли сеюм муаллиф кӯшидааст, то дар хусуси 
роҳнамоиҳои тариқативу қалбии Мир Саййид Алии Ҳамадонӣ, аз ҷумла назари 
вай роҷеъ ба самоъ ва чигунагии таъсири он дар рушди ботини марди солик, 
сухан бигӯяд. Дар фасли охири боби мазкур муаллиф оид ба пайравону 
идомадиҳандагони тариқати Ҳамадонӣ, аз ҷумла Саййид Муҳаммади Хатлонӣ, 
Хоҷа Исҳоқи Хатлонӣ, Нуриддин Ҷаъфари Бадахшӣ ва дигар афроде, ки дар 
идомаи силки Ҳамадонӣ саҳм гузоштаанд, сухан рондааст (Дисс., саҳ. 63-79).

Боби дуюми диссертатсия “Шинохти илмии шахсияти адабии Мир Саййид 
Алии Ҳамадонӣ ва таҳқиқу нашри осори ӯ” унвонгузорӣ шуда, муаллиф дар се 
фасл роҷеъ ба шинохтии илмии шахсияти адабии Алии Ҳамадонӣ, таҳқиқи осори 
илмиву адабии адиб ва нашри онҳо мулоҳизаронӣ намудааст. Муаллиф зимни 
муайян кардани осори бадеии Мир Саййид Алии Ҳамадонӣ ва теъдоди аниқи 
онҳо зикр намуда, ки мавзуи мазкур то имрӯз дорои ду паҳлу, аз ҷумла вуҷуди 

баҳсҳои умумӣ роҷеъ ба осори адиб ва чигунагии мансубияти номгӯе аз асарҳо 
ба Мир Саййид Алии Ҳамадонӣ буда, ҳалли боистаниву дақиқи худро наёфтааст. 
Дар иртибот бо ин, муаллиф саъй намудааст, то дар ковиш бар феҳристҳои осори 
адиб номгӯ, теъдод ва мансубияти аслии онҳоро равшан намояд. Он чи дар боби 
мазкур қобили таваҷҷуҳ аст, чигунагии ҷараёни нашри осори Мир Саййид Алии 
Ҳамадонӣ дар Ҷумҳурии Тоҷикистон мебошад ва осори адиб, чунонки 
муҳаққиқон ҳам тасдиқ намудаанд, аксаран ба кӯшиши худи муаллифи 
диссертатсия ва кормандони Осорхонаи вилоятии ба номи Мир Саййид Алии 
Ҳамадонӣ сурат пазируфтаанд (Дисс., саҳ. 93).

Дар боби сеюми диссертатсия - “Хусусиятҳои жанрии осори бадеии Мир 
Саййид Алии Ҳамадонӣ”, ки аз шаш фасл ва 8 зерфасл иборат мебошад, 
муаллиф аз дидгоҳи сохторнигарӣ ба осори бадеии адиб таваҷҷуҳ намуда, 
хусусиятҳои шаклии ҳар кадомро дар фаслҳову зерфаслҳои алоҳида баррасӣ 
намудааст. Бад-ин ҷиҳат, муаллиф дар чаҳор фасл оид ба рисолаҳои “Захират-ул- 
мулук”, “Мактуботи Амирия”, “Мақомоти суфия”, “Сайр-ут-толибин”, “Рисолаи 
футувват”, “Рисолаи истилоҳоти суфия”, “Шарҳи “Фусус-ил-ҳикам” ва дар 
имтидоди як фасли нисбатан бузургтар роҷеъ ба осори назмии адиб, аз ҷумла: 
“Чиҳил асрор”, “Ҳафт водӣ” ва хусусиёти жанрии осори манзуми вай дар мисоли 
ғазалиёт, рубоиёт, қитъаот, маснавиёт ва абёти ҷудогона таҳқиқот бурдааст. Он 
чи дар боби мазкур дархури қайд аст, умқнигарии муаллиф дар мавриди 
вижагиҳои аввалдараҷаи сохтории осори бадеии Мир Саййид Алии Ҳамадонӣ ва 
тавассути он муайян кардани ҳам сабку равиши суханнигории адиб ва ҳам 
таъйини хусусиятҳои жанрии ҳар яке аз осори мансур ва манзуми адиб мебошад.

Масъалаи ҷиддӣ дар боби мазкур дар иртибот бо осори манзуми адиб 
чигунагии интисоби ашъор ба Мир Саййид Алии Ҳамадонӣ аст, ки дар дохили 
осори мансури вай корбаст шудаанд. Фикр мекунам, агарчи мавзуи мазкур боз 
ҳам ниёз ба нигариши амиқтар - дар гунҷои як таҳқиқоти алоҳидаро дорад, чун 
ҷиҳати таъйини ашъори шоир аз назаргоҳҳои гуногуни сохториву ақидатӣ, 
сабкиву забонӣ ва ҳатто равониву психологӣ суд бояд гирифт, аммо муаллифи 
диссертатсия дар ҳаҷми шаш саҳифа то ҷое тавониста, ин масаъаларо ҷомаи амал 
бипӯшонад (Дисс., саҳ. 161-167).

Боби чоруми диссертатсия - “Мавзуоти меҳварӣ ва мухтассоти ҳунарии 
осори адабии Мир Саййид Алии Ҳамадонӣ” аз ду фасли бузург иборат мебошад. 
Дар фасли якуми боби мазкур - “Мавзуоти меҳварии осори адабии Мир Саййид 
Алии Ҳамадонӣ” муаллиф роҷеъ ба асоситарин ва назаррастарин мавзуоти осори 
адиб, аз қабили ахлоқиёт - ҳам ҳамида ва ҳам замима, масъалаҳои гендерӣ: зан 
ва хонавода, сабру таҳаммул, зуҳду қаноат ва зебоишиносӣ ё чигунагии нигоҳи 
адиб бар ҳусни ахлоқ таҳқиқот бурдааст.

Дар ҳақиқат, он чи марбут бар муайян кардани меҳвари ақоид ё ғояи 
андешаҳои Мир Саййид Алии Ҳамадонӣ аст, муаллиф аз уҳдаи он пурра 
баромадааст. Ӯ дуруст дарёфтааст, ки Мир Саййид Алии Ҳамадонӣ ба ҳайси як 
адиби суфӣ ва “носеҳи рӯзгордида ба тарбияи ахлоқии одамон эътибори зиёд 
зоҳир мекунад” (Дисс., саҳ. 215).

Хулосаи таҳқиқоти диссертатсионӣ дар нуздаҳ банди алоҳида матраҳ 
гардида, дар ҳар банде муаллиф андешаҳои хешро дар истиноду ҳамоҳангӣ бо 
мақолаҳои илмии интишорёфтааш натиҷагирий кардааст. Тавсияҳо оид ба 
истифодаи амалии натиҷаҳои таҳқиқ низ дар дувоздаҳ банди дигар баррасӣ 
гардидаанд.

Бо вуҷуди муваффақиятҳо, дар таҳқиқоти диссертатсионии Асозода Ҳотам 
Раҷаб баъзе камбудҳову ғалатҳо мушоҳида мешаванд, ки вуҷуди онҳо ва ё 
нодида гирифтани онҳо то ҷое бар ҳусну тамомати кор халал ворид месозанд:

1. Дар диссертатсия як байт аз ғазали маъруфи Саъдии Шерозӣ бо радифи 
“одамият” ба ҳайси мисоли шоҳид оварда шудааст, ки дар мисраи дувуми он аз 
назари вазн ғалат дида мешавад. Ин байт чунин аст:

Расад одамӣ ба ҷое ки ба ҷуз Худо набинад,
Бинигар, ки то чӣ ҳаддаст макони одамият.

Муаллифи диссертатсия ин байтро бо ин тариқ дарҷ кардааст:
Расад одамӣ ба ҷое, ки ба ҷуз Худо набинад, 
Бингар, то чӣ ҳад аст мақоми одамият.

Чунонки дида мешавад, ғазали мазкур дар баҳри рамали мусаммани машкул, 
яъне: уу-у/-у--/уу-у/-у--) суруда шудааст. Муаллиф дар мисраи дувум 
якбора се ҳиҷои кӯтоҳро партофта, вазни байтро хароб кардааст. Яъне, дар 
мисраи навиштаи муаллиф як ҳиҷои кӯтоҳ дар вожаи “бингар”, як ҳиҷои кӯтоҳи 
дигар тавассути пайвандаки “ки” илова бояд кард ва вожаи “ҳад”-ро, ки дар 
батни худ ташдид дорад, бояд мушаддад навишт, то як ҳиҷои кӯтоҳи дигар илова 
гардад.

2. Ғалати дигари мансуб ба вазни шеър дар як ғазали Хоҷа Ҳофиз бо матлаи 
“Соқӣ, ҳадиси сарву гулу лола меравад, В-ин баҳс бо салосаи ғассола меравад” 
мебошад, ки он дар баҳри музореи мусаммани ахраби макфуфи маҳзуф, яъне: - - 
у/-у-у/у--у/-у - суруда шудааст ва муаллиф онро ҳам ба ҳайси мисоли 
шоҳид овардааст. Байтҳои иштибоҳиро намеорем, ин ҷо танҳо ба вожаҳои ғалат 
навишташуда иктифо мекунем, ки яке вожаи “даллола” - дар мисраи дувуми 
байти дувум ва дигаре исми Ғиёсуддин дар пешмисраи байти мақтаъ мебошад. 
Муаллифи диссертатсия вожаи “даллола”-ро бо як ҳарфи “л” (“лом”) ва исми 
“Ғиёсуддин”-ро баръакс бо ташдиди “д” (“дол”) оварда, бад-ин сурат рукни 
сеюми пешмисраи байти дувум ва рукни охири пешмисраи байти мақтаъро 

хароб кардааст. Ин ҷо бояд қайд кард, ки агарчи шакли “Ғиёсуддин” дуруст аст, 
аммо дар вазни мазкур рукни охир бояд дар шакли “фаъул”, на “фаълан” биёяд.

3. Дар баъзе маворид муаллиф ҳангоми тарҳрезии ҷумлаҳо вожаҳои 
барзиёдро мустафод шуда, ки ба муҷиби онҳо ҳусн ва мантиқу услуб коҳиш 
ёфтааст. Чунончи, дар ин ҷумла, ки қисмати дувуми яке аз ҷумлаҳои мураккаби 
диссертатсия аст ҳамин ҳолат мушоҳида мешавад: “даврони ҳукмронии 
сулолаи Темуриён, яке аз сулолаҳои аксар бадноми таърих буд” (Дисс., саҳ. 
102). Чунонки дида мешавад, дар ҷумлаи боло вожаи “аксар” зиёд аст.

4. Дар мавриди ибораи маъруфи “новобаста аз”, ки он пеш аз ҳама бо услуб 
рабт дорад ва дар радифи пайвандакҳои тобеъкунандаи хилоф муҳр зада 
шудааст ва дар диссертатсия мукаррар дар ин шакл навишта шудааст (аз ҷумла, 
дар саҳ. 103), бояд қайд кард, ки бо истифодаи пешоянди “аз” дар ҷойи “ба” 
муаллиф хатои услубиро воҷид шудааст. “Вобаста будан” - ин маънои баста 
будан ба чизе, баст ё бастагӣ доштан ба чизеро дорад, на аз чизеро; зеро дар 
сурати корбурди “аз” таркиби мазкур тамоман бемантиқ хоҳад буд. Ин хато, 
агарчи ом аст ва ҳукми умумро дорад, аммо чун бемантиқии он бас равшан аст, 
набояд дар чунин шакли ғалат истифода шавад.

5. Дар кор баъзан ҳангоми овардани андешаҳои донишмандон саҳлангорӣ 
мушоҳида мешавад. Чунончи, дар саҳифаи 152-юм дар иртибот бо мафҳуми 
“риндӣ” дар ғазалиёти Алии Ҳамадонӣ муаллиф аз Муҳаммад Риёз мисол 
меораду суханҳои ӯро бо суханҳои худ омехта мекунад ва қайди иқтибос 
намекунад, ки дар натиҷа сухани муҳаққиқи мазкурро тавассути сухани худ ба 
анҷом мерасонад.

6. Дар диссертатсия дар баъзе маворид он ҷо ки “ӯ” лозим аст, муаллиф “у”-и 
одӣ мегузорад ва он ҷо ки баръакс, “у” лозим аст, “у”-и дароз мегузорад. 
Чунончи, вожаҳои амсоли “Фарорӯд” (дисс., саҳ. 79), “афсӯс” (дисс, саҳ. 76, 80, 
111,113), “кӯтоҳ” (дисс., саҳ. 83 (3 бор), 97, 119), феъли амри инкорӣ аз масдари 
“хӯрдан” - “махӯр” (дисс., саҳ. 101), “вомехӯрад” (дисс., саҳ. 73, 79) дар кор бе 
“у”-и дароз ва вожаҳои тоҷикии “неку” (дисс., саҳ. 87, 114), “Тус” ва нисбати 
“Тусӣ” (дисс., саҳ. 35, 41, 43, 100, 168, 232), вожаи “Узбекистон” (дисс., саҳ. 80, 
95, 160) ва вожаҳои арабии “шуравӣ” (дисс., саҳ. 35), “тул” бо барсохтаи 
тоҷикияш - “тулонӣ” (дисс., саҳ. 34, 79, 80, 84, 109, 204, 262, 284, 285), баръакс, 
бо “у”-и дароз навишта шудаанд. Зимнан, бояд қайд кард, ки тибқи тағироти 
охири имлои забони тоҷикӣ, дар кулли вожаҳои иқтибосии арабӣ “у”-и дароз 
гирифта шудааст.

Ҳамчунин, ҷузъи дувуми ибораи исмии “Темури Ланг” бо ҳарфи хурд 
навишта шуда (дисс., саҳ. 103), ҳол он ки ин ҷузъ ҳанӯз аз даврони ҳаёти худи ин 
амири хунхор чун ҷузъи номи вай маъруф гашта буд.

7. Дар кор хатоҳои чопӣ-техникӣ низ баъзан роҳ ёфтаанд, ки намоди зоҳири 
ин таҳқиқоти зеборо коҳиш медиҳанд. Яке аз хатоҳои назарраси чопӣ-техникӣ 
дар диссертатсия - ин риоя накардани фосила ё фосиласитезӣ миёни матн 
мебошад, ки дар саҳифаҳои 129, 155, 159 мушоҳида мешавад.

Аммо вуҷуди хатоҳои мазбур, дар умум, бар камол ва пуррагии кор халали 
ҷиддӣ ворид намесозанд, чи муаллиф метавонад онҳоро дар корҳои минбаъдаи 
хеш, аз ҷумла зимни омодасозии монографияи илмияш, ислоҳ намояд.

Автореферати диссертатсия ва мақолаҳои ба чоп расонидаи Асозода Ҳотам 
Раҷаб муҳтавои асосии диссертатсияро инъикос намуда, бо меъёрҳои роиҷи кори 
илмӣ мутобиқат менамоянд. Довталаби дараҷаи илмӣ доир ба мавзуи 
диссертатсия 20 мақола дар маҷаллаҳои аз ҷониби Комиссияи олии 
аттестатсионии назди Президенти Тоҷикистон тасдиқшуда, 15 мақола дар дигар 
нашрияҳо, 8 китоби гуногунҳаҷм ва 2 монографияи илмӣ ба нашр расонидааст, 
ки ҷамъан 45 ададро ташкил медиҳанд. Маводи интишоргардида нуктаҳои асосӣ, 
натиҷаҳо ва мазмуни диссертатсияро инъикос намуда, саҳми шахсии муаллифро 
собит менамоянд. Таҳқиқоти диссертатсионии Асозода Ҳотам Раҷаб бо ихтисоси 
илмии интихобнамудааш мувофиқат менамояд. Мавзуи диссертатсия ва мазмуну 
муҳтавои он ба доираи мавзуъ ва масъалаҳои таҳқиқӣ, ки дар шиносномаи 
ихтисоси илмии 10.01.00 - Адабиётшиносӣ (10.01.01 - Адабиёти тоҷик; 
равобити адабӣ комилан мувофиқат мекунад.

Хулоса, диссертатсияи доктории Асозода Ҳотам Раҷаб дар мавзуи «Мир 
Саййид Алии Ҳамадонӣ ва хусусиятҳои жанрию мавзуии осори бадеии ӯ» кори 
илмӣ-таҳқиқии анҷомёфта ба ҳисоб рафта, ба талаботи бандҳои 31-35-и Тартиби 
додани дараҷаҳои илмӣ, ки бо қарори Ҳукумати Ҷумҳурии Тоҷикистон аз 30- 
юми июни соли 2021, таҳти №267 тасдиқ шудааст, ҷавобгӯ буда, муаллифи он 
барои дарёфти дараҷаи илмии доктори илми филология аз рӯйи ихтисоси 
10.01.01 - Адабиёти тоҷик; равобити адабӣ сазовор мебошад.

Муқарризи расмӣ:
д.и.ф., профессори кафедраи
забони тоҷикии Донишгоҳи давлатии

